
པར་ངོས་གཙོ་འགན་པ། མིག་དམར་དོན་གྲུབ།

༣ རྩོཐོམི་རིརིག་གརི་དརི་ཆོ་མིཐོཐོན་པོཐོརི་སྒྲེསྒྲེང་། །མིརི་ཆོཐོས་ཀྱིརི་བསམི་བློཐོ་གནམི་སརི་ཁྱབ།།

སྟོསྟོན་གྱིགྱི་སྙེསྙེ་མ།
2024ལོའི་ཟླ་བ12པའི་ཚེས13ཉིན།

གཟའ་པ་སངས།

བདེ་ཆེན་དབྱངས་ཀྱི་འགྱུར་ཁུག་རྣ་བས་གསོན་དང་། །
དགའ་སྐྱིད་ཚོར་བའི་སྣང་བ་སེམས་ལ་སྟེར་ཡོང་། །
སུམ་རྩེན་ལྷ་ཡུལ་བཞད་འདྲའི་ཟློས་གར་ཐང་ནས། །
འདི་སྣང་སྒྱུ་མའི་མཛེས་སྡུག་མིག་གིས་མྱོང་ཆོག །

ཕར་བལྟས་རི་སྐེད་གོང་གི་འཇའ་ཡི་ཟེར་མ། །
མཛེས་སྡུག་ཐགས་སུ་བྲན་པའི་ནམ་འཕང་དེ་ནས། །
བདག་ཡིད་དད་པའི་ལྷ་མོ་དབྱངས་ཅན་བཞུགས་པས། །
བདག་གི་སྙན་ངག་སྦྲང་ཆར་འབབ་འབབ་བྱས་སོང་། །

རྟོག་པའི་ཐལ་གླུ་རིང་མོ་རྒྱང་ལ་འགུགས་དུས། །
ན་ཚོད་གཞོན་པའི་སླས་ནས་སྣང་བ་མཐོ་དུས། །
སེམས་སོང་སྙིང་གི་བུ་མོར་འཁྲེང་སེམས་ཤོར་དུས། །
ང་དང་ཆུང་འདྲིས་དབྱར་གྱི་སྤང་ནས་འཕྲད་སོང་། །

ཀུན་རྟོག་ཚོར་བའི་མེ་ཏོག་སྤང་ལ་བཞད་དུས། །
ཀུན་བཟང་མཆོད་པའི་བླ་བྲེ་མཁའ་ལ་འཁྲུངས་དུས། །
ཀུན་ཀྱང་བརྩེ་བའི་ལོ་མར་འཇུས་པ་མཐོང་ན། །
ཀུན་སྤྱོད་རྩིང་བའི་བདག་ཉིད་འགོག་ཐབས་བྲལ་ལོ། །

ཁྲ་ཆུང་མིག་ལ་མཛེས་པའི་ཕ་ཡུལ་ཞིག་ནས། །
གཡུ་ཡི་མདངས་དང་ལྡན་མཁན་གསེར་གྱི་གཞུང་ནས། །
ཉམས་དགའི་མེ་ཏོག་འཁྲུངས་པའི་རེ་ཁའི་གཏམ་དུ། །
ངག་རིག་དབྱངས་ཅན་དགྱེས་གླུའི་གླུ་ངག་བྱུང་ན། །

ནོར་འཛིན་སྒེག་མོའི་སྤང་ལ་མེ་ཏོག་འཛུམ་དུས། །
སྔོ་ཞིང་བསངས་པའི་མཁའ་ནས་ཆུ་འཛིན་སྐྱོད་དུས། །
ངག་རིག་དབྱངས་ཀྱི་བསྡུས་གཟུགས་མིག་ལ་མཛའ་བས།།
ང་ཡི་འཆར་ཡན་མོད་པོས་ཕྲ་བརྒྱན་བསླས་འདོད། །

སྣང་སྟོང་སྒྱུ་མའི་འཆར་ཡན་མི་ཡུལ་རྒྱུགས་བྱུང་། །
ཡུན་ཐུང་མི་ཚེའི་ནང་ལ་དགའ་དགའ་གནང་དང་། །
ཕ་ཡུལ་གངས་དཀར་འགྲམ་ནས་རེ་འདུན་བཅོལ་བའི། །
ཨ་ཅག་དབྱངས་ཀྱི་ལྷ་མོ་མཇལ་སྙིང་འདོད་དོ། །

༼ ཁམས་ཟླ་སྲས། ༽

བསྡུས་པའི་གཟུགས་ཅན་ནི།

ཁྱེད་སྐུ་བརྗིད་ཆགས་རི་བོ་འདབས་རོལ་ན། །
གསུང་དབྱངས་ཁུ་བྱུག་མགྲིན་གླུ་རྣ་བ་འཇེབས། །
ཐུགས་རྗེ་ཉི་མ་དཀྱིལ་འཁོར་མཁའ་རུ་བསྒྱུར། །
མགོན་པོ་མཐའ་མེད་ནམ་མཁའི་དབྱིངས་སུ་འཁྱམས། །

མ་བསྡུས་པའི་གཟུགས་ཅན་ནི།

མི་སེམས་རི་མོ་བློ་ཡི་འབྲི་མཚམས་ལས། །
དངོས་དོན་ཤུགས་ཀྱིས་བསྒུལ་བའི་རླུང་བུ་ཞིག །
ངེས་མེད་གང་སར་རྒྱུ་བའི་མི་རྟག་པ། །
ཁྱེད་ཉིད་སྒྱུ་མའི་ཆོས་ལ་འཇིགས་སྣང་མེད། །

བསྡུས་པ་དང་མ་བསྡུས་པའི་གཟུགས་ཅན་ནི།

ཁྱོད་སྐུ་མཚར་སྡུག་ལང་ཚོའི་དཔལ་ཡོན་དར། །
ཚེམས་ཕྲེང་ཨུཏྤལ་ཡལ་འདབ་ཚར་དུ་དངར། །
ཁྱེད་གསུང་དྲི་མེད་འོད་ཀྱི་ཐེམ་སྐས་སུ། །
ཐེག་གསུམ་བློ་ཡི་རིམ་པ་འཛེགས་ཤིང་དགེ །

མཐའ་དག་གཟུགས་ཅན་ནི།

ཁྱེད་སྐུ་མཚན་དཔེ་འོད་གསལ་རྟ་ལྗང་ཅན། །
ཁྱེད་གསུང་དྲི་མེད་ཤེལ་དཀར་ལྷུན་པོའི་མདངས། །
ཁྱེད་ཐུགས་གང་གཱ་མཚོ་མོའི་གཏིང་མཐའ་ཟབ། །
འཕྲིན་ལས་ཉི་ཟླའི་དཀྱིལ་འཁོར་མཁའ་ནས་མཐོ། །

ཆ་ཤས་གཟུགས་ཅན་ནི།

བློ་གྲོས་གཏིང་མཐའ་ཡངས་པའི་དྲ་བ་ནས། །
རྣམ་དཔྱོད་གློག་ཞགས་འཁྱུག་པའི་སྟངས་སྟབས་སུ། །
མཁྱེན་རབ་བསམ་འཕེལ་ཡིད་བཞིན་དབང་གི་རྒྱལ། །
མཁས་གྲུབ་གཉིས་ལྡན་འཛམ་གླིང་མི་ཡི་རྒྱན། །

ཆ་ཤས་ཅན་གྱི་གཟུགས་ཅན་ནི།

ཀུན་དགའ་འཕྲིན་ལས་རྒྱལ་མཚོའི་གཏིང་མཐའ་ཟབ། །
སྒྲིབ་གཉིས་དྲི་མ་ཙམ་གྱི་མ་གོས་བར། །
རྣམ་རྟོག་ཕྱོགས་བཞི་རླུང་གིས་བསྐོར་མཚམས་སུ། །
ཞི་བའི་ཏིང་ངེ་འཛིན་གྱི་བདེ་བར་བཞུགས། །

ཡན་ལག་གཅིག་པའི་གཟུགས་ཅན་ནི།

ལྷ་གཅིག་སྤྱན་རས་གཟིགས་ཀྱིས་སྤྲུལ་པའི་གར། །
རྒྱལ་ཀུན་འཕྲིན་ལས་ཅིག་བསྡུས་མ་གྲོས་མཚོ། །
མཐའ་མེད་འཁོར་བ་འཁྱམས་པའི་སེམས་ཅན་རྣམས། །
རང་རང་ལས་ཀྱི་སྐལ་བས་དད་འདུན་ཟབ། །

བྱམས་བརྩེ་ཆུ་འཛིན་དཀར་པོའི་དྲ་བ་ཅན། །

མཁའ་ཡི་མཛེས་སྡུག་རྫོགས་པའི་སྔོ་བསངས་ལམ། །
ཐུགས་རྗེའི་ཉི་མའི་དཀྱིལ་འཁོར་གུར་ཁྱིམ་ནས། །
ཁྱེད་ཉིད་འཇིག་རྟེན་མི་ཡི་སྣང་ཚུལ་བྱོན། །

སྐུ་ལུས་འཁྲི་ཤིང་གཞོན་ནུ་ཡལ་འདབ་ཏུ། །
ཚུལ་ཁྲིམས་མེ་ཏོག་དྲི་ངད་ས་གཞིར་ཁྱབ། །
རྣམ་དཔྱོད་ཟིལ་མངར་འབུམ་གྱིས་དཔལ་དུ་འཛིན། །
ཚེ་རབས་ལས་ཀྱི་བླ་མ་རྟག་བཞུགས་གསོལ། །

ལྡན་པའི་གཟུགས་ཅན་ནི།

ལང་ཚོ་གཡུ་ཡི་ལོ་མ་འཇམ་མཉེན་ཅན། །
ཞལ་རས་པད་དཀར་འཛུམ་པའི་མཛེས་སྡུག་གིས། །
སྐྱེ་བོ་རྨོངས་པ་གྲོལ་ལ་དུང་བ་འདྲེན། །
མགོན་ཁྱེད་འཇིག་རྟེན་མི་ཡི་སྐྱབས་གནས་དངོས། །

མི་ལྡན་པའི་གཟུགས་ཅན་ནི།

མཁྱེན་རབ་མཁའ་བསངས་བུ་མོའི་རྩེ་འཇོ་འཁྲབ། །
སྙིང་རྗེའི་རྐང་དྲུག་གཞོན་ནུའི་ཟློས་གར་ལ། །
རྣམ་འདྲེན་ཐེམ་སྐས་འཛེགས་པའི་རྒྱལ་ས་རུ། །
འོད་གསལ་འཇའ་ཚོན་རིམ་པ་དུ་མ་སྣང་། །

མི་མཉམ་པའི་གཟུགས་ཅན་ནི།

གསུང་དབྱངས་འགྲོ་བ་འདྲེན་པའི་དཔལ་དུ་འཇེབས། །
སྤྱན་ཟུང་འོད་ཞགས་འཁྱུག་ལ་ངང་མོའི་ཚོགས། །
དད་འདུན་པད་དཀར་ཆུན་པོ་གཏམ་གྱི་ཚིག །
སྐལ་ལྡན་ལེགས་བཤད་བཅུད་ཀྱི་ཉིང་ཁུ་རུམ། །

ཁྱད་དང་བཅས་པའི་གཟུགས་ཅན་ནི།

མགོན་ཁྱོད་དྲི་མེད་འོད་ཀྱི་གཟི་མདངས་ལས། །
སྐལ་ལྡན་དད་པའི་ཕྱག་གིས་ཐལ་མོ་སྦྱར། །
བསོད་ནམས་བླ་མེད་བྱང་ཆུབ་སྙིང་པོ་རུ། །
འགྲོ་ཀུན་ཞལ་འཛུམ་ལྷུན་པོ་རྟག་ཏུ་བཞུགས། །

འགལ་བའི་གཟུགས་ཅན་ནི།

སུམ་རྩེན་ཚལ་ན་ངལ་བས་མ་ཕེབས་ཤིང་། །
གངས་ཅན་ལྗོངས་འདིར་མཛེས་སྡུག་མ་འཕྲོག་ལ། །
ཤེས་རབ་རྦ་རླབས་འཕྱུར་བའི་རྩེ་མོ་ནས། །
བློ་གྲོས་ཡངས་པའི་གཏིང་མཐའ་ཅི་ཡང་ཟབ། །

རྒྱུའི་གཟུགས་ཅན་ནི།

འགྲོ་བ་འདྲེན་པས་མི་ཟད་ངག་གི་གཏེར། །
འབད་འབུངས་མྱུར་ལ་ལེགས་བཤད་ཆུ་རྒྱུན་དུ། །
ཟིལ་མངར་འབུམ་གྱིས་འཛག་པའི་གདམས་ངག་གིས། །
སྐལ་ལྡན་སློབ་བུ་གྲོལ་ལ་རྗེ་བླ་མ། །

སྦྱར་བའི་གཟུགས་ཅན་ནི།

ཚུལ་ཁྲིམས་གོ་ཆའི་གསུང་གི་བདུད་རྩི་ལ། །
གཉིས་སྐྱེས་མི་ཡིས་ལོངས་སུ་སྤྱོད་པ་ཡིས། །
འཆི་མེད་ཡུལ་གྱི་རྒྱ་བྱིན་འཁོར་བཅས་དེས། །
དགའ་བདེ་ལོངས་སྤྱོད་འཚོ་བ་དེ་ཡང་སྤྲུལ། །

དཔེའི་གཟུགས་ཅན་ནི།

དམར་སེར་ངུར་སྨྲིག་པདྨའི་གཟི་མདངས་འོག །
ལང་ཚོ་བཞིན་རས་རྒྱས་པའི་ཉམས་འགྱུར་གྱིས། །
དམར་བའི་ཕུན་ཚོགས་གཅིག་ཏུ་བཀྲ་ལྡན་ནོ། །
ཆུ་སྐྱེས་མེ་ཏོག་ཆུན་པོ་མཉམ་དུ་བཞད། །

ལྡོག་པའི་ཅན་གཟུགས་ནི།

རྐང་དྲུག་ཚོགས་ཀྱིས་ཆུ་སྐྱེས་བཅུད་འཐུང་ལ། །
སྐལ་ལྡན་བུ་ཡིས་བླ་མའི་མན་ངག་འཐུང་། །
མེ་ཏོག་དེ་ནི་སེམས་མེད་བེམ་པོའི་ཆོས། །
ཁྱེད་ཀྱི་གསུང་ལ་བདེན་པའི་ལུང་རིག་འཐོར། །

འགོག་པའི་གཟུགས་ཅན་ནི།

འདྲེན་མཆོག་དཔལ་ལྡན་བླ་མའི་སྙིང་རྗེ་ཡི། །
ཉིན་བཞིན་ཉ་གང་ཟླ་བ་རྒྱས་པའི་ཉམས། །
སེམས་ཅན་བྱམས་བརྩེ་ཁུར་གྱིས་འབྱུང་གནས་སུ། །
ཟླ་བའི་དངོས་པོ་གང་གིས་དོ་ཟླ་མིན། །

མཉམ་འཇོག་གི་གཟུགས་ཅན་ནི།

ཚུལ་ཁྲིམས་གོ་ཆའི་སྙིང་རྗེའི་སྨན་སྦྱོར་གྱིས། །
འདོད་པའི་དབང་ཕྱུག་སྙིང་ལ་མི་བཟོད་པའི། །
ཞེ་སྡང་མེ་ལྕེ་ཟུག་རྔུ་སྟེར་ཕྱིར་ལ། །
སྐལ་དམན་སེམས་ཅན་འདི་ཡིས་སྐྱོན་དུ་འགྱུར། །

གཟུགས་ཅན་གྱི་གཟུགས་ཅན་ནི།

དཔལ་ལྡན་བླ་མའི་རྣམ་དཔྱོད་ཡངས་པའི་མཁར། །
ཤེས་བྱའི་སྐར་ཚོགས་པད་འདབ་བཞད་པའི་ཚལ། །
ལེགས་བཤད་ཟིལ་མངར་བཅུད་དང་རྐང་དྲུག་གིས། །
སྐལ་ལྡན་སློབ་བུ་རྣམས་ཀྱིས་རྟག་ཏུ་རོལ། །

བསྙོན་དོར་གྱི་གཟུགས་ཅན་ནི།

ཁྱེད་སྐུ་མ་ཡིན་པདྨའི་འཁྲི་ཤིང་དང་།
ཐུགས་ནི་མ་ལགས་རྒྱ་མཚོ་གཏིང་མཐའ་ཟབ། །
གསུང་ནི་མ་ལགས་དྲི་ཟའི་བུ་མོའི་དབྱངས། །
དེང་དུས་མི་མིན་སྟོན་པའི་བླ་མ་དྲན།

༼ བདེ་ཆེན་ངག་གྲོལ། ༽

གཟུགས་རྒྱན་ཉི་ཤུའི་སྒོ་ནས་རྒྱལ་སྲས་ཚུལ་ཁྲིམས་གོ་
ཆ་ལ་བསྟོད་པ་དྲི་མེད་ཤེལ་དཀར་ཕྲེང་བ།

སྙན་དབྱངས་སྦྲང་
ཆར་ཟིལ་མ།

སྤྲོས་པའི་མེ་ལོང་ནག་པོ།
སྣང་བ་འཚུབ་པའི་ལོ་ཟླ་རིང་མ་ཐུང་། །
ལས་སྐལ་ཞིག་གི་འཆར་སྒོ་འདྲ་མ་ཚོགས། །
མ་བཅོས་ངང་དུ་ཡིད་རྟོན་དམ་མ་ལྷོད། །
སྤྲོས་པའི་འཚོ་བ་སྐྱོ་གདུང་སྣ་ཚོགས་ཤིག །
དལ་བུར་བཞུད་པའི་སྣང་ཚུལ་རེ་རེ་ལ། །

ཡིད་འགྱུ་ཀློང་ནས་སྙིང་གི་བརྩེ་བ་རེ། །
འཁོར་བའི་མེ་ལོང་ཕྱི་ནང་གཉིས་ཀ་ལ། །
སྡིག་པའི་མེ་ཏོག་རབ་རིབ་བྲལ་བའི་ཚུལ། །
བར་ཐག་ནང་གི་བྱུང་བ་སྣ་ཚོགས་པ། །
ལས་ཀྱིས་མྱོང་བའི་འོག་གྲབས་ཡིན་པ་སྟེ། །

ལུས་ཀྱི་ན་ཟུག་ཇི་སྙེད་ལྡང་ཞིང་བྱུང་། །
ངག་གི་སྨྲེང་བ་གྱ་གྱུ་ཡིན་སྣང་གིས། །
ཡིད་ཀྱི་གདུང་བས་འཚོ་བ་སྐྱོ་རུ་བཅུག །
སྤྲོས་པའི་མེ་ལོང་སྲིད་པ་ནག་པོའི་དཔེ། །

༼ ཁམས་འོད་གསལ། ༽


